
Sinopse Ao norte da China, unha enorme cidade postindustrial está sumida nunha 
néboa perpetua que atrapa os seus habitantes. Unha mañá, un simple altercado entre 
dous adolescentes dun instituto vai forxar o destino de catro individuos, vítimas do 
egoísmo familiar e da violencia social. O único que comparten é a mesma obsesión 
recorrente: fuxir cara á cidade de Manzhouli, onde, segundo din, un elefante de 
circo permanece sentado durante horas, inmóbil, impasible, alleo aos problemas do 
mundo.

«Igual ca Hu Bo, AN ELEPHANT SITTING STILL é un meteoro cargado de amor e de sufrimento que 
atravesou a noite do cinema para axiña desaparecer. Este filme expresa con enorma xusteza a 
angustia que atenaza a maior parte da sociedade chinesa, no intre en que o país entra nun novo 
sistema centralista en que se multiplican as pequenas traizóns e animadversións entre persoas.»

WANG BING

AN ELEPHANT SITTING STILL
O FILME MÁIS TRISTE XAMÁIS RODADO NA CHINA

No pasado Festival de Cinema de Berlín, An Elephant Sitting Still foi recibida 
entre a expectación e o abatemento. Pouco antes da estrea mundial do filme na 
capital alemá, o seu novo e debutante director suicidábase. Hu Bo atopábase entre 
as promesas seguras da nova fornada de cineastas chineses, un grupo de mozos 
formados na Escola de Cinema de Pequín que supoñen o relevo da chamada 
Sexta Xeración, aquela que apareceu xusto no cambio de século, con Jia Zhangke 
como nome máis representativo, e que aproveitou as facilidades dos novos dispo-
sitivos dixitais para actualizar dende unha perspectiva realista, crítica e xeracional 
a mirada ás mutacións na China contemporánea e os seus efectos na cidadanía.

Hu realizara un par de curtas ao rematar a carreira e participou dun obradoiro de 
formación a cargo do director húngaro Béla Tarr, autor de referencia do cinema 
mundial grazas a títulos coma Sátántangó ou O cabalo de Turín. A influencia de 
Tarr é evidente na obra póstuma de Hu, mais foi xusto outro dos membros da 
Sexta Xeración, Wang Xiaoshuai (So long, my song), quen deciciu apoiar a súa 
primeira longametraxe e quen se encargou, en primeiro termo, de financiala. Non 
obstante, Hu e o seu produtor non se entenderon. Na carta que deixou tras qui-
tarse a vida, o cineasta de 29 anos lamentábase, entre outras cousas, de que Wang  
desbaratara o seu proceso creativo e intentara distribuír unha versión moito máis 
curta de An Elephant Sitting Still, cuxa montaxe definitiva, a desexada polo seu 
director, dura en torno ás catro horas.

Non é este o espazo (nin ningún outro) para dilucidar os motivos do suicidio 
dunha persoa. Mais a morte de Hu Bo engade inevitablemente polo menos un 
par de lecturas en torno a An Elephant Sitting Still. A primeira concirne ás difi-
cultades para levar a cabo un filme en plena liberdade na China. Nun intre en que 
o xigante asiático se abriu ao mercado global (de aí as cifras récord de Vengadores: 
Endgame) e o seu cinema de autor brilla en festivais e salas de estrea (este ano 
chéganos a mellor e máis nutrida colleita de cinema chinés dende hai tempo), 
non faltan tampouco novas en torno á censura que seguen exercendo as autori-

dades dese país e que semella que recruou dende o pasado ano, cando o control 
sobre a industria cinematográfica, agora unha prioridade do Goberno, pasou a 
mans do Departamento de Propaganda Comunista. Como mostra, volvemos de 
novo ao pasado Festival de Berlín, onde dous títulos desta cinematografía foron 
retirados da programación a última hora por uns eufemísticos problemas téc-
nicos: Better Days, de Derek Tsang, e One Second, un filme sobre a Revolución 
Cultural dirixido nin máis nin menos que por Zhang Yimou, o veterano autor d’A 
lanterna vermella e A casa das dagas voadoras, e probablemente o home de cinema 
máis recoñido no seu propio país.

E a segunda lectura sintoniza co ton descorazonador que preside toda a metraxe 
de An Elephant Sitting Still. Á maneira de Jia Zhanke, Hu trasládanos a unha 
pequena vila da China interior para ofrecer un duro retrato das condicións de vida 
no país a través das traxectorias cruzadas de catro personaxes. O máis veterano, 
Wang Jin (Liu Congxi), é un avó a quen a súa filla e o seu xenro queren botar da 
súa propia casa e meter nunha residencia para así gozar eles de máis espazo. O 
mozo Wei Bu (Peng Yuchang) está farto de que un compañeiro de clase o acose 
e enfróntase a el con tráxicas consecuencias. Huang Ling (Wang Yuwen), a moza 
da que está namorado Bu, lévase fatal coa súa nai e agarda fuxir dela grazas ao 
profesor co que mantén un idilio. Mentres que Yu Cheng (Zhang Yu), o mafioso 
do lugar, provoca sen querer o suicidio do seu mellor amigo.

Os catro personaxes entrecruzan os seus camiños ao longo dunha xornada na 
cidade. Hu acompaña cada un dos seus percorridos dende uns planos secuencia 
que, cando seguen dende atrás o avance firme dos personaxes, conectan inevita-
blemente co cine de Béla Tarr. O director resulta implacable na panorámica que 
ofrece da China. Os protagonistas móvense por unha paisaxe deserta e gris onde 
apenas hai lugar para a esperanza. Hu móstrase especialmente duro coa xeración 
da mediana idade, a dos fillos do ancián Jin e a dos pais e titores dos novos estu-
dantes, personaxes incapaces de ofrecer o mínimo atisbo de afecto ou esperanza, 
e ao tempo responsables do estado de podredume dun sistema que pecha escolas, 
bota os vellos da casa e non ofrece un horizonte de futuro aos novos, máis aló 
dese metafórico elefante do título que permanece sempre sentado no zoo dunha  
cidade cercana, e ao que Wei Bu soña ir ver. [...]

